
ঘোৰ বাত বৃষ্টি ভৈল শিলা ভয়ঙ্কৰ।

দুয়োজন আসিবাক নপাৰিলা ঘৰ॥৩॥

আছে দুই গিৰিৰ সীমাত বট গাছি।

দামুৰিয়া বতাসে আৱজাই পেলাই আছি॥

তাৰ তলে দুয়োজনে পশিলন্ত গৈয়া।

উপৰত ভাঙ্গা যে পিঠিয়া খন দিয়া॥৪॥

তাতে থাকি ৰামনাম লন্ত দুয়োজনে।

মাত ৰামদাসৰ নুশুনি কতোক্ষণে॥

বোলন্ত মাধৱদেৱে কি কৰা তুমি।

তেঁহে কহিলন্ত বোলা ৰূপ চিন্তো আমি॥৫॥

খঙ্গি মাতিলন্ত তাঙ্ক মাধৱে নিশ্চয়।

ৰূপ চিন্তিবাৰ জানা এহিতো সময়॥

সুস্থ সময়ত ৰূপ চিন্তিব কৃষ্ণৰ।

সঙ্কট সময়ে নাম লৈবে মাধৱৰ॥৬॥

পৰম সঙ্কট বেলা মিলিছে এখন।

ৰূপ চিন্তা এৰি কৰা নামক কীৰ্ত্তন॥

পৰিল গোটেক শিলা সেহি সময়ত।

ৰামদাস আতৈৰ বুঢ়া আঙ্গুলি পৃষ্ঠত॥৭॥

মাধৱে বোলন্ত আবে প্ৰত্যয় কৰিয়ো।

নামৰূপ চিন্তনৰ মহিমা দেখিয়ো॥

শুনি ৰামদাসে নাম কৰন্ত কীৰ্ত্তন।

এহিমতে তহিতে আছন্ত দুয়োজন॥৮॥

মাধৱদেৱব মাতৃ, বহিনী গৃহত।

